
Munduan okerren daudenek sufrituko dituzte klima aldaketaren ondorioak gordinen; muturreko baldintza meteorologikoek bizitzeko aukerarik ematen ez duten herrialdeak sortuko dituzte. 

Etorkizunak ez du denentzat tokirik

Ixiar Zubiaurre
James Lovelock zientzialari polemiko bezain ezagunak dio klima aldaketa ez duela gizakiak eragin. Pistola esku artean hartu eta balarik ez duelakoan, gatuari eragiten dion haur inozentea zigortzea bezain antzua litzateke klima aldatzen ari direnen bila hastea. Urtetan Lurra kutsatu duten horiek jomugan hartzeak ez duela zentzurik, alegia. Kezkatzen hasita, gehiago arduratzen dute gertatzen ari denaz ohartuta ere, ez ikusiarena egiten duten horiek. «1939ko une haiek berriro bizi ditugula iruditzen zait maiz; jende guztiak mundu gerra baten atarian geundela jakin bazekien arren, guztiek jakingo ez balute moduan egiten zuten». Hondamendia datorrela dio Lovelockek: gosetea eta pobrezia milaka eta milaka lagunentzat. Eta hori gelditzea ezinezko ikusten du kimikan nahiz meteorologian guru ospea irabazi duen britainiarrak: «500 milioi lagun soilik izatera iritsiko gara, eta han goian, Artikoan amaituko dugu bizitzen. Berriro hasi beharko dugu orduan». Beltz dator geroa, Lovelocken ustez. «Duela 100 edo 50 urte zerbait egin ahalko zen, baina dagoeneko ezinezkoa da prozesua gelditzea». 

Milaka lagun dira munduan klima aldaketak bizi dituenak; gora begira, euria noiz egingo, edo noiz ez egingo egunak pasatzen dituztenak. Gutxi zuten lehendik ere; baina klima aldaketak zuten apurra ere nola kentzen dien hasi dira antzematen. «Edateko urarekin arazoak ditugu. Lehen etengabeko emaria zuten errekek, orain egun batean bai bestean ez ekartzen dute ura. Ez dakigu noiz erein behar dugun ere, eurite garaia ez baita zehatza. Nora ezean gabiltza, non amaituko dugun ez dakigula», azaldu du Skarma Dachenek, Himalaiaren magaleko lurra landuz bizirauteko ahaleginean ari den nekazariak. Ez da aldaketez kexu den bakarra, haatik; mendikatea begi bistan dutenak Himalaia lehen bezain zuri ageri ez dela ohartu dira. 
Zientzialariak lanean ari dira, bitartean. Himalaia zuri, lehen baino zuriago, edo benetan grisago ageri den neurtzen. Datu zientifikoak behar dituzte, izan ere. Baina klimaren historiari argazki objektiboak ateratzen dizkioten bitartean, Kanda Mandakini (India) herrixkako bizilagunak, besteak beste, miseria gorrian daude, lehortea dela medio: «Ezin nuen jasan, behiak eta bufaloak egarriak hiltzen ari zitzaizkidan. Azkenean merkeegi saldu behar izan nituen, 3.000 errupiagatik [43 euro inguru]». 

Asiako Garapen Bankuak orain gutxi ohartarazi duenez, kontinentearen hegoaldean gero eta maizago sufritzen dituzten lehorte eta uholde urengatik, 1.600 milioi lagunek elikatzeko zailtasunak izango dituzte laster. Elikadura krisiak tamaina kezkagarria hartuko du Afganistanen, Bangladeshen, Indian eta Nepalen. Orain arteko joera mantentzen bada, izan ere, arroz uzta %10 txikiago izango da 2050rako, gariarena orain baino %12 txikiagoa eta artoa orain baino %27 gutxiago bilduko dute nekazariek. 

Saharaz hegoaldeko Afrikan ez dute aurreikuspenek itxura hoberik. Madagaskarren gorriak ikusten ari dira dagoeneko. Hango biztanleetatik askok, goseak eta gaixorik, eguraldiaren apetak bizi dituzte. «Hamar urtez behin izaten ziren lehen lehorteak. Geroxeago bi edo hiru urtez behin jasaten genituen. Orain onera itzultzeko astirik ere ez dute izaten herritarrek», adieraz du Tovoheryzo Raobijaona Alerta Goiztiarreko Sistemaren arduradunak. 
Klimak aldatutako etorkinak 

Sekula ez dira hainbeste lagun goseak egon munduan: seitik batek ez du ahora emateko jakirik eskura. Lovelocken gisa berean, etorkizunari ezkor begiratzen diotenek, gainera, ez dute hoberik espero gerora. Klima aldaketak elikagai krisia areagotuko du, eta horrek, gose direnen kopurua handitzea. «Elikagaiak gehiago garestitzen badira, eta petrolioaren prezioa bere horretan mantentzen bada, gobernuek ezingo dituzte herritarrak elikatu eta aldi berean egonkortasun ekonomikoari eutsi», azaldu du Jacques Diouf FAO Elikadura eta Nekazaritzarako Nazio Batuen Erakundeko arduradunak. 

Muturreko baldintza meteorologikoengatik, itsasoaren mailaren igoeragatik, nahiz desertifikazioagatik, lurrak bertan bizitzeko aukerarik ematen ez duenean, ehunka milaka lagunek euren herrialdea utzi beharko dute. Bestelako faktoreek eragindako migrazioei, klimak aldatutako etorkinak gehituko zaizkie orduan. Lurraren berotzearen ondorioak agerikoak egin ahala, munduko populazioaren leku aldatzeak ezin geldituzkoak bihurtuko dira, adituen arabera. 

Hegoaldetik iparraldera, nekazal eremutik hirietara joango direnen beharrei nola erantzungo dieten, edo biztanleria handiko guneak nola antolatuko dituzten, Kopenhageko klima aldaketaren aurkako goi bileran aztertu beharreko gai zerrendan izan beharko dira, horregatik. 

 Zenbakiak

Uztaren murriztea, Afrikan. Klima aldaketak eragin nabarmena izango du Afrikan, nagusiki Saharaz hegoaldeko herrialdeetan. 2020rako jasotzen duten uztaren kopurua erdira gutxituko da. Horrek elikagai krisia areagotuko du. 

Desplazatuak. Migrazioen Nazioarteko Erakundearen arabera, klima aldaketagatik lekuz aldatu beharko dutenak 25 eta 50 milioi artean izango dira. 2050rako, berriz, Lurra berotzearen ondorioz desplazatutakoak 700 milioi izango dira. 

